
Laugavegur 176 - Kolefnisútreikningar 
Vegna uppbyggingu hótels að Laugavegi 176 

Umfang 
Reitir standa fyrir uppbyggingu sex hæða hótels að Laugavegi 176 í Reykjavík. Fyrir 
stendur bygging sem áður hýsti rekstur Ríkissjónvarpsins, oft kallað Gamla 
Sjónvarpshúsið. Vegna fyrirhugaðra deiliskipulagsbreytinga, þar sem m.a. var skerpt á 
niðurrifsheimild á matshluta 02, óskaði Reykjavíkurborg eftir frekari gögnum vegna 
umhverfissjónarmiða. VSÓ Ráðgjöf var falið það verkefni að áætla kolefnisspor tveggja 
valmöguleika á burðarvirki við Laugaveg 176. Í þessu minnisblaði verður kolefnisspor 
burðarvirkjana tveggja metið þ.e. valmöguleiki A og B.  

• Valmöguleiki A: Styrkja matshluta 02 og staðsteypa ofan á núverandi byggingu. 
Tvöfalda þyrfti plötu á 2. hæð þar sem hæðarkótar flútta ekki við stigahúsið og fara 
þarf með nýjar undirstöður í gegnum núverandi botnplötu. Hugsanlega þyrfti að 
fjarlægja botnplötuna að miklu leyti, en það er ekki tekið inn í forsendur þessa 
minnisblaðs. 

• Valmöguleiki B: Rífa matshluta 02 og endurbyggja. Nýja byggingin væri staðsteypt, 
með holplötum og stálbitum. Möguleiki til staðar að nota forsmíðuð baðherbergi.  

 

. 

 

 

 

 

 

 

Samanburðurinn var því eftirfarandi:  

Valmöguleiki A Valmöguleiki B 
Viðbætt steypa Niðurrif og förgun á mhl. 02 

Viðbætt kambstál Steypa 
 Forsteyptar plötur 
 Kambstál 
 Stál 

Mynd 2 Valmöguleiki A, byggt við núverandi 
byggingu. 

Mynd 1 Valmöguleiki B, nýbygging. 



  Minnisblað 

 

2

 

Aðferð og bakgrunnsgögn  
Við útreikninga á kolefnisspori var notast við magntölur frá Dr. Einari Þór Ingólfssyni hjá 
KI-RÅDGIVENDE INGENIØRER í Danmörku og fermetratölur frá Arnari Hallssyni hjá 
Atlas ráðgjöf.  

Hugbúnaðurinn One Click LCA var notaður til að reikna út kolefnisspor valmöguleikanna 
tveggja. Hugbúnaðurinn byggir á umhverfisyfirlýsingum (Environmental product 
declaration, EPD) sem eru sértæk gögn fyrir byggingarefni. Einnig eru almenn gögn í 
gagnagrunninum þegar ekki eru til sértæk gögn.  

Tafla 1 Samantekt á magni byggingarefna og niðurrifs. 

  

Hafa þarf í huga að forsendur eru byggðar á valkostagreiningu burðarþolshönnuða og 
geta því verið vikmörk á nálgun magns byggingarefna. 

Niðurrif núverandi mhl. 02 var áætlað út frá fermetra fjölda byggingarinnar og magntölum 
Dr. Einars. Í valmöguleika A þar sem byggt er við núverandi byggingu er kolefnisspor 
núverandi byggingar ekki tekið með og gert er ráð fyrir að það sé 0 kg CO2-íg. Einungis er 
reiknað kolefnisspor byggingarefna sem bætast við.1 Útreikningar takmarkast við 
burðarvirki byggingarinnar, þ.e. steypu og stál. 

• Gögn fyrir steypu eru fengin úr EPD-blaði fyrir íslenska steypu. Fyrir holplötur var 
notast við almenn gögn sem eru stöðluð fyrir Ísland.  

• Gögn fyrir kambstál koma úr EPD-blaði kambstáls sem er fáanlegt á Íslandi.  

• Gögn fyrir stál eru m.a. byggð á EPD-blaði frá þekktum framleiðendum og almennum 
gögnum sem eru stöðluð fyrir Ísland. 

• Gögn fyrir niðurrif og förgun fengust út frá almennum gögnum úr One Click LCA 
hugbúnaðinum.  

• Áætlað er að hver hæð sé um 555 m2 og að heildar fermetrafjöldi sé 3.330 m2 
(brúttó).  

  

 

 
1 Þetta er í samræmi við vinnulag sem var kynnt á vinnustofu samræmingarhóps lífsferilsgreininga á Íslandi á 

vegum HMS þann 2. júní 2023.  

Byggingarefni Valmöguleiki A Valmöguleiki B 
Niðurrif steyptra byggingahluta [m3] 0 450 
Steypa [m3] 1.012 890 
Kambstál [kg] 123.320 54.942 
Stál [kg] 0 64.684 

Niðurstöður 
Miðað er við brúttó fermetra, sett var fram heildar kolefnisspor og kolefnisspor á fermetra 
fyrir burðarvirkið. 
 
Niðurstöður kolefnisútreikninga eru eftirfarandi: 
 

Valmöguleiki A: 
 

Valmöguleiki B: 

• 415 tonn CO2-íg • 448,7 tonn CO2-íg 

• 124,6 kg CO2-íg/m2 • 134,8 kg CO2-íg /m2 
 
Eftirfarandi niðurstöður benda til þess að valmöguleiki B hafi 8,1% hærra kolefnisspor en 
valmöguleiki A. 

Umræður 

Valmöguleiki A 
Þegar byggt er ofan á núverandi byggingu reiknast kolefnisspor burðarvirkis, 415 tonn 
CO2-íg eða 124,6 kg CO2-íg/m2. Miðað er við fermetrafjölda allra sex hæðanna, þ.m.t. 
þeirra tveggja sem standa nú þegar. 
Þegar útreiknað kolefnisspor valkosts A er deilt með fermetra fjölda nýbyggingar er 
kolefnissporið 188,6 kg CO2-íg á fermeter. Þetta kolefnisspor er rúmlega 50 kg CO2-íg 

hærra á fermeter heldur en fyrir nýbyggingu í valkosti B. 

Valmöguleiki B 
Þegar mhl. 02 er rifinn og nýbygging reist er kolefnissporið 448,7 tonn CO2-íg eða 134,8 kg 
CO2-íg/m2. Niðurrif og förgun núverandi mhl.02 eru tæplega 11 tonn CO2-íg og eru 2,46% 
af heildar kolefnisspori valmöguleika B. Notast er við forsteypta byggingarhluta eins og 
holplötur sem er umhverfisvænni kostur heldur en að staðsteypa auk þess að geta flýtt 
fyrir uppbyggingu.  

Samanburður 
Valmöguleiki A hefur um 8,1% lægra kolefnisspor burðarvirkis en valmöguleiki B, þrátt 
fyrir að nýbygging verði fjórar hæðir í A en sex hæðir í B.  
 
Sé kolefnisspor reiknað á fermetra nýbyggingar hefur valkostur A um 40% hærra 
kolefnisspor ef miðað er við valkost B. 
 
Til viðbótar þarf að horfa til þess að með því að rífa núverandi byggingu er möguleiki á að 
nýta byggingaraðaferðir sem hafa lægra kolefnispor en aðferðir sem beita þarf ef eldri 
bygging er aðlöguð og byggt ofan á hana.   

Endurnýtingar möguleikar 
Í valmöguleika A er gert ráð fyrir að allir byggingarhlutar sem bætast við séu staðsteyptir 
en í valmöguleika B er gert ráð fyrir forsteyptum holplötum, stálbitum og stálsúlum. 
Auðveldara er að endurnota eða endurvinna stáli í lok líftíma byggingarinnar heldur en 
steypu. Til að framlengja notkunartíma steypu eru nokkrir möguleikar í boði t.d. varðveita 
steypt burðarvirki, mylja steypu til að nota sem íblöndunarefni í nýja steypu eða mylja í 
fyllingarefni (Grænni byggð, 2022). 

Forsmíðaðar einingar 
Markmið verkkaupa er að nota forsmíðuð baðherbergi. Í heildina verða 70 baðherbergi 
staðsett í þessum hluta byggingarinnar. Forsmíðuðu baðherbergin passa illa í núverandi 
byggingu og henta betur í nýbyggingarnar. Með því að notast við forsmíðuð baðherbergi 
er hægt að minnka umhverfisáhrif frá hefðbundnum baðherbergjum. Flutningur 
byggingarefna á verkstað minnkar, afgangar og auka efni sem berst á verkstað vegna 
uppsetningu baðherbergja verður ekki til staðar, minni hætta er á mannlegum mistökum 
sem þarf að laga með nýjum efnum og minnkar hráefnasóun. Skanska, sænskur 
byggingaverktaki, áætlaði árið 2016 að fyrir eitt baðherberg sem var byggt á staðnum, 
voru 40 kg af afgangsefni sett í endurvinnslu, en fyrir forsmíðað voru það 6,5 kg 
(Johansson & Wohlfart, 2017). Gögn í dag sýna að forsmíðaðir byggingar geta haft í för 
með sér minni umhverfisáhrif eins og lægra kolefnisspor og minnkaða úrgangsmyndun 
(Jayawardana o.fl., 2023).  

Hringrásarhagkerfi  
Á mynd 3 má sjá graf þar sem kolefnisspor byggingarefna er borin saman á milli 
valmöguleika. Kolefnisspor steypu (staðsteypt) og kambstáls er rúmlega helmingi lægra 
fyrir valkost B miðað við A. Stál sem er notað í burðarvirki valkosts B hefur hins vegar hátt 
kolefnisspor. Málmar hafa háa endurvinnslunýtingu og gefa fleiri möguleika á 
endurnotkun og endurvinnslu. Hægt er að endurnota stálbita og súlur ef byggingin er rifin 
eða endurvinna í nýja hluti (Grænni byggð, 2022). Út frá hringrásarhugsun geta því 
stálbitar og stálsúlur verið hentugri heldur en steypa og kambstál sem er föst í burðarvirki.  

 
Mynd 3 Kolefnisspor byggingarefna og niðurrifs. 

Samantekt 
Niðurstaða greiningar á kolefnisspori burðarvirkis er að valmöguleiki A hafi lægra 
kolefnisspor um 8,1% sé horft til burðarvirkis eingöngu. Fleiri áhrifaþættir hafa áhrif á 
kolefnissporið sem og önnur umhverfisáhrif eins og úrgangsmyndun, tækifæri til notkunar 
á vistvænum lausnum og endurvinnslumöguleikar. Þetta skiptir máli fyrir t.d. forsmíðuð 
baðherbergi sem ætlunin er að nota í valkosti B. Ekki er mögulegt að nýta slíkar lausnir í 
sama mæli í valkosti A.  

Alltaf er einhver óvissa í kolefnisútreikningum. Við útreikninga eru valin þau gögn sem 
talin eru eiga best við framkvæmdina en til eru margir gagnabankar sem byggja á 
mismunandi bakgrunnsgögnum. Því getur skekkja og óvissa í gögnum haft áhrif á loka 
niðurstöðu útreikninga. 

Í ljósi óvissu í útreikningum á kolefnisspori og magntölum má líta svo á að 8,1% munur sé 
óverulegur, sérstaklega í ljósi þess að valkostur A og B gefa færi á ólíkum 
byggingalausnum í framhaldinu:  

• Í valkosti A þá geta komið upp óvænt atvik sbr. að fjarlægja þurfi botnplötu til að 
koma fyrir undirstöðum (og steypa nýja) ásamt því að fermetrar nýtast ekki eins 

 -

 100.000

 200.000

 300.000

 400.000

Steypa Kambstál Stál Holplötur Niðurrif og
förgun

A B

vel m.a. vegna viðbótarburðarvirkis. Erfitt er að leggja mat á þetta á þessari 
stundu og því er það ekki inni í núverandi útreikningum. 

• Í valkosti B er auðveldara að nýta nýjar og vistvænar lausnir í hönnun og 
framkvæmd, t.d. forsmíðuð baðherbergi sem sýnt hefur verið fram á að geta haft 
minni umhverfisáhrif en staðbyggð baðherbergi. Þannig getur Valkostur B frekar 
gefið færi á að lækka heildar kolefnisspor byggingarinnar.  

Því má áætla að valkostir A og B séu áþekkir þegar kemur að kolefnisspori og ekki sé 
einn kosturinn síðri en annar. 

Reykjavík 24.08.2023 
 
Minnisblað skipulagsfulltrúa 

Varðar:  Laugavegur 176 – (breyting á deiliskipulagi) 

Skoðuð er á ný umsókn Yrkis arkitekta, dags. 13.03.2023, um breytingu á deiliskipulagi er varðar 
auknar heimildir til niðurrifs á lóð að Laugavegi 176, auk þess sem hlutföll milli A- og B-rýma breytast 
lítillega án þess að heildarbyggingarmagn á lóð breytist. 

 

 
 

                         Afstöðumynd sem sýnir matshluta á lóð 

 

 
 

           Tillaga að breyttum skilmálum deiliskipulags 

Skipulagsleg staða: 

Í gildi er Aðalskipulag Reykjavíkur 2040 sem sýnir lóðina á Miðsvæði (M2) 
Í gildi er deiliskipulag, stgr. 1.540, dags. 23.09.2010. 

                        
            Aðalskipulag Reykjavíkur 2040                    Hluti gildandi deiliskipulags 

Umsögn:  
Eins og segir í fyrri umsögn skipulagsfulltrúa, dags. 18.05.2023, er í tillögu að breytingu á deiliskipulagi 
verið að fara fram á leyfi til að rífa mhl. 02 á lóð en í gildandi deiliskipulagi er einungis heimilt að rífa 
mhl. 03 og 04, sem eru bakhúsin á lóðinni, og tekið sérstaklega fram að ekki verði heimilt að rífa 
núverandi mhl. 01 og 02 sem standa við Laugaveg. 

Í fyrri umsögn var jafnframt bent á að út frá umhverfissjónarmiðum er ljóst að innbundið kolefni í 
steyptum mannvirkjum er hátt. Skuldbindingar þjóða til minni kolefnislosunar leggja þær kröfur á hendur 
allra að tileinka sér ný sjónarmið og viðmið í uppbyggingu og mannvirkjagerð. Eigendum mannvirkja 
beri skylda til að hámarka nýtingu byggingarefna til að lágmarka kolefnisspor. Bent var á að nýting 
steyptra burðarvirkja er lykilatriði til að ná því markmiði.  

Í tölvupósti frá Friðjóni Sigurðarsyni, 13.03.2023 kemur fram að ástæður fyrir óskum um niðurrif eru 
annars vegar þær að gólfplötur mhl. 01 og 02 eru ekki í sömu hæð og hins vegar að burðarmódúll mhl. 
02 passi ekki við hönnun þess sem koma skal ofan á.  

Skipulagsfulltrúi gerði í umsögn sinni athugasemdir við að hönnun ofanábyggingar hafi ekki verið gerð 
út frá forsendum burðarvirkis matshluta 02 sem ekki átti að rífa skv. gildandi deiliskipulagi. 

Í framhaldi af umsögn skipulagsfulltrúa sendi lóðarhafi inn minnisblað VSÓ ráðgjafar, dags. 21.07.2023, 
sem sýndi samanburð á kolefnisútreikningi tveggja valmöguleika framkvæmdar, annars vegar 
valmöguleika A sem fælist í að byggja 4 hæðir ofaná núverandi burðarvirki, og hins vegar valmöguleika 
B sem fælist í að rífa núverandi burðarvirki og byggja nýtt 6 hæða hús þess í stað. Var niðurstaða VSÓ 
sú að um 5% meira kolefnisspor væri falið í valmöguleika B, sem er niðurrif og nýbygging, heldur en í 
valmöguleika A, sem væri að byggja ofaná núverandi byggingu. 

Skipulagsfulltrúi fékk utanaðkomandi sérfræðing til að rýna samanburð VSÓ á þessum tveimur 
valmöguleikum og í framhaldi var óskað eftir því að VSÓ hefði kolefnisspor niðurrifs með í útreikningum 
sínum. Ekki var farið fram á að innbundið kolefnisspor núverandi steypts byggingarhluta væri tekið 
með.  

Samkvæmt endurútreikningum VSÓ, sjá minnisblað dags. 18.08.2023, er niðurstaðan á samanburði á 
kolefnisspori valmöguleika A og B sú að um 8% meira kolefnisspor er falið í valmöguleika B, sem er 
niðurrif og nýbygging. 

Eins og fram kemur í minnisblöðum VSÓ er nokkur óvissa falin í forsendum útreikninga sem hefur bein 
áhrif á nákvæmni þeirra. Þótt munur á kolefnisspori valmöguleika A og B gæti þ.a.l. verið meiri er bent á 
að samt sem áður verði talsverður umhverfislegur ávinningur falinn í nýbyggingu þar sem hægt er að 
nota forsteyptar steypueiningar, holplötur og forsmíðaðar baðherbergiseiningar, miðað við valkost A þar 
sem staðsteypa þarf ofanábyggingu og vinna öll baðherbergi á byggingarstað með flutningum og 
úrgangi sem því fylgir. 

Ef horft er á byggingariðnað á Íslandi í heild sinni þá eru í dag skýr merki um að hönnuðir og 
framkvæmdaraðilar eru farnir að tileinka sér ný vinnubrögð sem miða að því að minnka kolefnisspor 
byggingarframkvæmda. Sé litið til ofangreindra sjónarmiða og umfangs umræddrar framkvæmdar í 
heild sinni, þar sem fyrirhugað er niðurrif á mhl. 03 og 04 sem heimild er fyrir skv. gildandi deiliskipulagi, 
þá er það mat skipulagsfulltrúa að heimild til niðurrifs á mhl. 02 hafi ekki afgerandi meira kolefnisspor í 
för með sér en sú framkvæmd sem þegar er heimil. 

 

Niðurstaða:  
Lagt er til að umsókn um breytingu á deiliskipulagi fyrir Laugaveg 176, sem heimili niðurrif á mhl.02, 
verði samþykkt. 
 
F.h. Skipulagsfulltrúans í Reykjavík 
Sigríður Maack, arkitekt / verkefnisstjóri 

